
Нижер  мадугьал вукIана Му-
радбегов УстIархан абулев исто-
риялъул мугIалим, гIажаибго 
гьайбатаб лага-черхалъул, гьими 
бадиса камуларев, камилав чи. 
Гьесул рукIана, ракIалдаса уна-
ро, цIакъ жиндаго релълъарал 
куц-мухъалъул ункъго лъимерги, 
кIиго васги ва кIиго ясги. Алла-
гьасул къадаралда рекъон, гьел 
лъималазул эбел гIолохъанго хва-
на ва бесдалалги хьихьун хутIана 
УстIархан.

Бихьаразда лъалеб батила, 
гIиссинал лъималги хьихьун 
хутIи, гьеб бигьаяб иш гуреблъи, 
кигIанги гIагарлъиги, гIадамалги 
тIаделъаниги гьев мукIур гьави-
зе кIолев вукIинчIо чIужу ячине, 
жинца лъималазда бесдал эбел йи-
хьизайиларилан. Сабаб камураб 
жо гIажалин абуларищха, ахир-
къадги мукIурлъана лъадилъун 
Меседо ячине, мунагьал чураяй 
къадаралде щваралъул яц. Яцалъ-
ул лъимал гьелъиеги чидараллъун 
ккелищха, камун щибго  течIого 
гьелъ гьел гIезаруна гIадлугун тар-
бия бугеллъун. Инсул цIар лъурав 
вукIиналъги ватилаха УстIархание 
цIакъ вокьулаан Мурадбег. Ро-
сулъ анцIго классги лъугIизабун 
витIана  ДГПТУ-ялъул институ-
талде цIализе. ТIадегIанал къима-
тазда гьебги лъугIизабун, къотIи-
къаялда рекъон хIалтIизе ккана 
Чачаналъе. ГIемерал соназ, батIи-
батIиял хъулухъазда Мурадбегица 
живго вихьизавуна бажари бугев, 
тIаде босараб ишалъе ритIухъав 
ва рекIкI гьечIев,  ракIбацIцIадав 
хIалтIухъанлъун. ХIатта, гьесул 
рес букIана гьенивго хъулухъалъ-
ул болъабаздасан тIаде вахине 
ва рукIа-рахъин цебетIезабиялъе 
шартIал ратизеги. Доб заман 
букIана бичIчIулареб, рагъа-рача-
ри гIемераб, гIодоб ракI биччан 
гIумру гьабизе ракI балареб за-
ман. Чачаналъ рагъ байбихьизе 
къоял тIаде щун рахъунел рукIана. 
Щиб кканиги рокъобго лъикIилан, 
лъимал-хъизанги бачун, рещтIен 
гьабуна ЦIияб Гъагъалъ росулъ. 

ЦIидасан байбихьана магIишат 
гьабизе, гьай-гьай цIехезе кка-
на церегосел гьудулзаби, гьан-
жего-гьанже цIидасан лъай-
хъваял, Дагъистан тун къватIирги 
тIалабал, бухьенал гьаруна. Хаса-
вюрт базаралда цо контейнерги 
лъун, лъале-хъвалезул квербакъ-
иялдалъун къокъабго заманал-
да "Пиво- маркет" абураб фирма 
гIуцIана. Аллагьас гьеб дие къа-
буллъизе толеб гьечIиланги абун,   
живго-жиндаго чIарав даранчи 
хIисабалда (индивидуальный 
предприниматель) хIалалаб квана-
гьекъеялъул ишалде жувана ва гьа-
руна Хасавюрталда кIуди-кIудиял 
складал, хадурго Дагъистаналъ-
ул щибаб шагьаралда базаби, 
байбихьана цIияб гIумру, гIага-
божаралги данде гьарун, гьудул-
гьалмагълъиги бакIарун гIуцIана 
живги божулел, жиндаги божу-
лезул къокъаби. Дие бокьун буго 
дур гьал гьарулел ишазул бицун 
хъвазеян абидал, разилъичIо Му-
радбег. Аллагьасе гIоло гьарулел 
ишал, гIадамазда лъачIониги бе-
гьулилан, инкар гьабуна гьес. РакI 
букIунеб гьечIо, гьезул цо-цониги 
рехсечIого. КIиазаргоялдасанги 

цIикIкIун цIараки бугеб ЦIияб 
Гъагъалъ цIакъ къварилъи букIана 
гьекъолеб лъадал. Борлъана цIияб 
буругъ, басриял къачIана, къе-
чалдаса  гъагъал махIрум гьару-
на Мурадбегица. Цойги гьелдаса 
кIудияб кири кинаб букIинеб гьев 
инсанасе росдаего гьекъезе лъим 
чIезабиялдаса, боцIи-панзалъул, 
хIинчI-кIкIара, хIайваназул 
бицинчIого. Ма ша Аллагьха...
тамашалъиги кинха гьабилеб 
гьадав сахав инсан, УстIарханил 
вас хашав кинха вижилев. Жакъа 
гьесул фирмаялда хIалтIулев 
вуго 300-ялдасанги цIикIкIарав 
хIалтIухъан, гьел киназулго хъи-
зан-лъимал, гьасул квербакъиял-
далъун, лъикIал харжаздасанги 
разиго, рикъзиги кьун, ресалда 
сурсаталги щун руго. ГIажаибав 
инсан...жив гьавураб ва гIураб 
росуги, ракьги кIоченчIев унго-
унгояв Аллагьасул амруги лъа-
лев,  аварагасул нухги ккурав, 
капурасдагицин ракI гурхIулев, 
хIарам-хIалалда гьоркьоб батIа 
бахъи гьабизе лъалев, унго-ун-
гояв бихьинчи, бусурманчи вуго  
УстIарханил вас Мурадбег. Цоги 
нухалъ рехсечIого рес гьечIо гьав 

лъикIав инсанасул цIар, Гъагъалъ 
росу ахадасан, тIараде щвезегIан, 
рогIралги лъун иццул лъим бачу-
неб бугилан рагIидал.

Рахъая умумул, рачIая нахъе 
ХIасанханил гьабихъ ралагьун 
чIезе. Чанги къеч буссине кIал 
чIван гьекъараб. Гьеб ицц бугин 
гьанже росулъе бачунеб.

Мунагьал чураги УстIарханилги, 
гьадинав иман-яхI бугев бахIарчи 
гIезавуралъухъ. Гьав политикаялъ-
ул чи гуро, рищиял хIажалъуларо, 
хIатта, бокьараб хъулухъ нухда 
бачун бажарулеблъиялда нижер 
божилъиги буго. Цояб гьабун 
вахъиналде, цойги щиб пайда-
яб иш халкъалъе гьабилаян хал 
ккун вукIуна гьав инсан. Инсан-
кIудиял хIарпаздалъун гуребги, 
меседил хатIалъги бокьилаан 
хъвазе. Аза-азариде бахинабеги 
баракатаб дур квералъ гьабурал-
щинал лъикIлъаби.  Цойгидав-
лъун вахъине, яги вижине дуе рес 
букIинчIо УстIарханил вас Мурад-
бег, дир мадугьал, дир росуцояв, 
цинги киназулго ракьцояв.

Гъагъадерил жамагIаталъул 
гьариялда рекъон хъвана

АхIмад-хIажи Халилулаевас

КIудияб тадбиралдалъун кIодо гьабуна нилъер районалда ДР-ялъул 
Конституциялъул къо.

Культураялъул хIалтIухъабаз гIуцIараб концерталъулаб программа-
ялъги хассаб чIаголъи кьолеб букIана гъоркьгоги тIахьазул выставка-
баздалъун, игIланаздалъун къачIараб централизованнияб библиотека-
ялъулгун Культураялъул рукъалда цебе бугеб азбаралъе.

Байрам рагьана Культураялъул хIалтIухъан Сабрина Сайпулаевалъ. 
-Дагъистаналъул Конституциялъул къо ккола Республикаялъе  аслиял 

байрамазул цояблъун.
Жакъа къоялда жаниб Конституция ккола инсанасул ихтиярал 

цIунулеб къолденлъун, гIадамал  ращад гьарулеб роценлъун.
Хадув кIалъазе вахъана районалъул администрациялъул бетIерасул 

заместитель ГIабдулдибир ГIабдулдибиров.
-Ихтияр кье дие районалъул бетIерасул ишал тIуралев Руслан 

ХIамзатовасул, депутатазул рахъалдаса нужеда баркизе  Конституци-
ялъул къо.

ХIурматиял ракьцоял, ракI-ракIалъ гьарула нужее щулияб сахлъи, 
рекъел, битIккей.

Гьарула щивасе районгун Республика ва нилъер гучаб улка 
цебетIезабиялъе къуват.

Балагьизе рачIаразул ракIал авадан гьарулел рукIана кочIохъабазул 
ракI  cагьвил гьарулел кучIдузги кьурдухъабазул лебаллъиялъги. Бо-
кьаразе рес букIана шахматал хIазе бугеб гьунар бихьизабизеги, 
тIахьаздасан пагьму гъварид гьабизеги. Байрамкъо гIадинан роххалида 
унеб батаги ракьцоязул гIумруги!

